
Zəfərimiz xalqımızın dünəninə tutulan 
ayna, gələcəyinə açılan pəncərədir

Dövlət başçımız prezidentliyinin ilk 
günlərində “Mən xalqımın dəstəyinə 
güvənirəm” – deməklə, öncə, öz 
xalqının etimadını qazanmaq və bu 
günü bizə yaşatmaq üçün illər ərzində 
bütün resursları səfərbər etdi. Məhz bu 
səbəbdən də Zəfər Günü həm torpaq-
larımızın işğaldan azad edilməsi, həm 
də gələcəyə doğru strateji niyyətlərin 
formalaşdırılması baxımından olduqca 
mühüm əhəmiyyət kəsb edir. Ayrı-ayrı 
dövlətlərlə qarşılıqlı fəaliyyətin müxtəlif 
aspektlərini, regional və beynəlxalq 
aktorlarla müxtəlif məzmunlu 
problemlərin həllini, əməkdaşlıq 
formatlarının önəmli istiqamətlərini 
düzgün dəyərləndirməyi bacaran lider 
hər xalqa nəsib olmur. Bu baxımdan 
tam əminliklə deyə bilirik ki, müasir 
dünyada siyasi kataklizmlərin, iqtisadi 
təlatümlərin yaşandığı bir vaxtda Şuşa 
əməliyyatı kimi çox çətin işdə qalib 
gələrək adını hərb və siyasi tarixə 
yazdıran müzəffər Ali Baş Koman-
dan İlham Əliyev Qarabağ və Şərqi 
Zəngəzurun, həm də bütövlükdə, 
regionun yeni mənzərəsinin müəllifi 
qismində çıxış edir. 

Prezident İlham Əliyevin 
postmüharibə dövründə keçirdiyi 
hər görüşdə səsləndirdiyi fikir on-
dan ibarətdir ki, Azərbaycan dövləti 
Ermənistandan fərqli olaraq dağıdıcı, 
yıxıcı deyil, qurucu tərəfdir. Məhz bu 
məntiqə söykənərək, biz gələcəyə 

baxırıq. Dövlət başçımızın amalı 
işğaldan azad olunmuş əraziləri ən 
müasir standartlara uyğun şəkildə 
bərpa etmək və qısa müddət ərzində 
sinəsi Vətən həsrəti ilə qübar tutmuş 
soydaşlarımızı öz dədə-baba yurdla-
rına yerləşdirməkdir. Burada xüsusi 
vurğulanmalı məqam ondan ibarətdir 
ki, bu işi Azərbaycan dövləti öz resurs-
ları hesabına və dost ölkələrin nüfuzlu 
şirkətlərini cəlb etməklə reallaşdırır. 

Təkcə son bir ayda dövlət başçı-
mızın iş qrafikinə nəzər yetirdikdə isə 
görürük ki, məqsəd sadəcə işğaldan 
azad edilmiş torpaqları qurub-yarat-
maq deyil. İndiki mərhələdə qarşıya 
qoyulan əsas məqsədlərdən biri əldə 
edilmiş geniş imkanları və fürsətləri 
bundan sonra Azərbaycanın region-
da yeni strateji maraqlarının daha 
qətiyyətlə gerçəkləşdirilməsi üçün 
səfərbər etməkdir. 

Dünya tarixində belə bir analogi-
ya yoxdur ki, bir millət məqsədyönlü 
şəkildə yumruq kimi birləşsin, torpaq-
larını azad etsin, sonrakı mərhələdə 
isə sistemli şəkildə işlər görsün. Qısa 
zaman çərçivəsində bir beynəlxalq 
hava limanının tikilib istifadəyə 
verilməsi, yaxın perspektivdə isə 
daha iki beynəlxalq hava limanı-
nın tikintisinin başa çatdırılması 
dövlətimizin gücündən xəbər verir. 
Bundan əlavə, işğaldan azad olun-
muş əraziləri bir-birinə bağlayan 

müasir yol-nəqliyyat infrastrukturunun 
sıfırdan yaradılması, Azərbaycanın 
əsas hissəsini Naxçıvan və daha 
sonra qardaş Türkiyə ilə bağlayacaq 
Zəngəzur dəhlizinin əsasının qoyulma-
sı kimi irimiqyaslı işlər reallaşdırmaq, 
sadəcə, bölgənin beynəlxalq logistika 
mərkəzinə çevrilməsi baxımından 
deyil, milli köklərimizə, dəyərlərimizə 
dönməyimiz, bütövlüyümüzə qovuş-
mağımız baxımından da olduqca tarixi 
addımlardır. Sadalanan bütün faktlar 
cənab Prezident İlham Əliyevin for-
malaşdırdığı yeni reallığın konturlarını 
aydın şəkildə təcəssüm etdirir. 

Azad edilmiş torpaqların hər 
birində yerli ictimaiyyət nümayəndələri 
ilə silsilə görüşlər keçirməsi, on-
ların səsləndirdiyi fikirlərə, arzu-
istəklərinə diqqətlə qulaq asması, 
bərpa-quruculuq işlərində tarixiliklə 
müasirliyin vəhdət təşkil etməsinin 
önəmini qeyd etməsi, dövlət baş-
çımızın mütərəqqi ideyalarının 
uğurlu nəticələrlə yekunlaşması ilə 
yanaşı, onun siyasi idarəçiliyində 
peşəkarlığından, yüksək insani 
xüsussiyətlərindən xəbər verir. Məhz 
bu yüksək insani keyfiyyətlərin məntiqi 
izahıdır ki, Prezident İlham Əliyev və 
Birinci xanım Mehriban Əliyeva şəhid 
ailələrinin üzvlərinə, Vətən müharibəsi 
döyüşçülərinə xüsusi həssas yanaş-
maları ilə hər kəsə şəxsi nümunə 
nümayiş etdirirlər.

Əldə etdiyimiz tarixi zəfər xal-
qımızın dünəninə tutulan ayna, 
gələcəyinə açılan pəncərədir. Bu tarixi 
Qələbə Müzəffər Ali Baş Komandan 
İlham Əliyevin ətrafında sipər olan, 
“Öldü var, döndü yoxdur!” – deyən 
Azərbaycan xalqının öz tarixinə, qədim 
köklər üzərində qurulmuş dövlətçilik 
ənənələrinə, milli kimliyinə yenidən 
nəzər yetirməsi baxımından tarixi 
başlanğıcdır. Bu baxımdan dövlət 
başçımız xalqa hər müraciətində 
tarixi torpaqlarımızın xatırladılmasının, 
toponimlərin məhz öz qədim adları ilə 
çağırılmalı olduğunun əhəmiyyətini və 
zərurətini dönə-dönə qeyd edir. 

Prezident İlham Əliyev, sadəcə, 
44 gün deyil, 2003-cü il 15 oktyabr 
tarixindən 2020-ci ilin 10 noyabr 
tarixinə, yəni düşməni ağ bayraq 
qaldırıb, kapitulyasiya aktına imza 
atmağa məcbur edənə qədər dö-
yüşdü. Diplomatiya dostları daha da 
yaxınlaşdırmaq, düşmənləri isə ən 
azından neytrallaşdırmaq qabiliyyətini 
tələb edirsə, dövlət başçımız böyük bir 
ustalıqla diplomatik gedişlər edərək, 
bütün dairələri neytrallaşdıraraq, mərdi 
və mərdanə şəkildə hələ də döyü-
şür. Məhz zamanında ümummili lider 
Heydər Əliyevin Azərbaycanı vahid 
millət və dövlət konsepsiyası ətrafında 

birləşdirməyə nail olması, bu illər 
ərzində cənab Prezident İlham Əliyevin 
multietnik və multikultural dəyərlərə 
sahib olan cəmiyyət qurması faktı 
bütün etnik azlıqların Vətən müharibəsi 
dövründə Ali Baş Komandanın 
ətrafında bir yumruq kimi birləşməsini 
təmin etdi.

Rəhbərin şəxsi keyfiyyətləri, ha-
zırlıq səviyyəsi, istedad və qabiliyyəti 
ölkənin xarici siyasətinin mahiyyətinə 
təsir göstərir. Dövlət başçısının 
beynəlxalq siyasəti dərindən bilmək 
məharəti olmalıdır. Vətən müharibəsi 
dövründə dünyanın müxtəlif siyasi 
proseslərini dəqiqliklə bilən, üzərimizə 
sanki qılınca bənzəyən qərəzli sual-
larla gələn jurnalistlərin qarşısı məhz 
bu dərin bilik sayəsində alındı. Dövlət 
rəhbərinin hadisələrin gedişatını 
dəyərləndirə bilmək və bundan da 
müəyyən nəticələrə gələ bilmək 
qabiliyyəti onun fəaliyyətində gözə 
çarpır. 

Zəfər əldə edən xalqın tarixi 
günlərini ard-arda yaşadığı bir zaman 
çərçivəsində Prezident İlham Əliyevin 
qəbul etdiyi hər bir qərar, atdığı hər 
bir addım Azərbaycanın milli maraq-
larının həyata keçirilməsini, ölkəmizin 
beynəlxalq nüfuzunun daha da 
artırılmasını, güclü dövlət və müa-
sir cəmiyyət konsepsiyasının ardıcıl 
şəkildə reallaşdırılmasını, əhalinin 
rifahının daha da yüksəldilməsini təmin 
etmək məqsədi daşıyır. Azərbaycan 
xalqı ona zəfər bəxş edən liderinə 
güvənir və birmənalı olaraq, onu 
dəstəkləyir. Vətən qarşısındakı tarixi 
xidmətlərinə görə Azərbaycan xalqı-
nın ümidlərini doğruldan bir liderə, Ali 
Baş Komandana güvənimiz, sevgimiz, 
məhəbbətimiz daha da artmışdır. 
Məhz bu amil ölkədə sosial kateqo-
riyasından, dinindən, dilindən asılı 
olmayaraq,hər kəs tərəfindən səmimi 
şəkildə etiraf olunur. 

Bu gün Azərbaycanın əldə etdiyi 
bütün uğurların təməlində ümumilli lider 
Heydər Əliyev tərəfindən formalaşdırı-
lan, Prezident İlham Əliyev tərəfindən 
dəqiqliklə realizə edilən siyasi kurs 
dayanır. Regionda ümumi maraq 
kəsb edən məsələlərdə Prezident 
İlham Əliyev müharibədən sonra da 
qəti mövqe ortaya qoyaraq “İndi sülh 
barədə düşünmək və səhifəni çevirmək 
vaxtıdır, biz buna hazırıq! ” bəyanatı 
ilə çıxış etməsi bir daha göstərir ki, bu, 
Ermənistan üçün yeganə xilas yoludur. 
Məsələnin məhz Azərbaycanın təklif 
etdiyi istiqamətdə həlli istər regional, 
istərsə də beynəlxalq aktorlar tərəfindən 
də qəbul edilir. 

Şəbnəm HƏSƏNOVA,  
politoloq

Qədim dövlətçilik ənənələrinə malik olan Azərbaycan tarixində 
önəmli günlərin sayı çoxdur. Məsələyə milli birlik, bütövlük, qətiyyət 
və əzm baxımdan yanaşaraq, 8 Noyabr–Zəfər Gününü müasir 
Azərbaycan tarixində ən önəmli gün olaraq xarakterizə etsək, 
yanılmarıq. Bu gün Azərbaycan dövləti və xalqı üçün tarixi, siyasi, 
ideoloji, milli və strateji baxımdan mühüm əhəmiyyət kəsb edən 
bir təqvimdir. “Zəfərə çatana qədər bu yolu necə keçdik?” – sualı-
na cavab olaraq bildiririk ki, Azərbaycan xalqı öz taleyini vaxtında 
məhz Prezident İlham Əliyevə etibar etməklə böyük müdriklik və 
uzaqgörənlilik nümayiş etdirdi. 

7 noyabr 2020-ci il
– Prezident İlham Əliyev özünün “Twitter” 

hesabında bildirib: “Müzəffər Azərbaycan 
Ordusu Füzulinin Yuxarı Veysəlli, Yuxarı 
Seyidəhmədli, Qorqan, Üçüncü Mahmudlu, 
Qacar, Divanalılar, Cəbrayılın Yuxarı Məzrə, 
Yanarhac, Qubadlının Qəzyan, Balasoltan-
lı, Mərdanlı, Zəngilanın Beşdəli, Xocalının 
Qarabulaq, Moşxmaat, Xocavəndin Ataqut, 
Tsakuri kəndlərini işğaldan azad etmişdir. 
Eşq olsun Azərbaycan Ordusuna! Qarabağ 
Azərbaycandır!”;

–Prezidentin köməkçisi, Prezident Ad-
ministrasiyasının Xarici siyasət məsələləri 
şöbəsinin müdiri Hikmət Hacıyev özünün 
“Twitter” hesabında yazıb: “Erməni terroru-
nun daha bir günahsız qurbanı. 16 yaşlı gənc 
Şahmalı bu gün Ermənistanın Azərbaycanın 
dinc sakinlərinə məqsədyönlü şəkildə hücu-
mu nəticəsində Bərdədə öldürülüb. Bərdə 
döyüş əməliyyatları zonasından uzaqdır. 
Hərbi hücuma zərurət yox idi”.

Hikmət Hacıyev UNICEF-ə və Birləşmiş 
Millətlər Təşkilatının İnsan Haqları Şurasına 
bununla bağlı müraciət edib.;

Prezidentin köməkçisi, Prezident Ad-
ministrasiyasının Xarici siyasət məsələləri 
şöbəsinin müdiri Hikmət Hacıyev özünün 
“Twitter” hesabında yazıb: “Qəbələ rayo-
nunda XII əsrə aid Müqəddəs Məryəm Ana 
kilsəsi tam təmir olunub və Azərbaycanın 
xristian icmasının istifadəsinə verilib. Onun 
təmirinə bir müddət əvvəl Heydər Əliyev 
Fondu başlayıb. İşğaldan azad edilmiş 
Azərbaycan torpaqlarındakı bütün kilsələr və 
məscidlər bərpa ediləcək”.

Cəbhədə son vəziyyət
Ermənistan silahlı qüvvələrinin bölmələri 

cəbhənin müxtəlif istiqamətlərində 
Azərbaycan Ordusu bölmələrinin mövqelərini 
və yaşayış məntəqələrimizi müxtəlif atıcı 
silahlar, top və minaatanlardan atəşə tutub.

Döyüş əməliyyatları müxtəlif intensivlikdə 
əsasən cəbhənin Ağdərə, Ağdam və 
Xocavənd istiqamətlərində davam edib. 
Düşmən cəbhənin bəzi sahələrində şəxsi 
heyət və hərbi texnikada itkilər verərək geri 
çəkilməyə məcbur edilib.

Cəbhənin Ağdərə istiqamətində 
Ermənistan silahlı qüvvələrinin 5-ci da-
ğatıcı alayının müdafiə sahəsində döyüş 
mövqelərinin artilleriya atəşinə tutulması 
nəticəsində şəxsi heyət arasında ölən və 
yaralananlar olub. Düşmənin bir neçə avto-
mobil texnikası və minaatan qurğusu sıradan 
çıxarılıb.

Azərbaycan Ordusu bölmələri tərəfindən 
həyata keçirilən əməliyyat nəticəsində 
düşmənin 6-cı dağatıcı alayın 1-ci tabo-
ru bölmələrinin şəxsi heyəti itkilər verib. 
Düşmənin D-30 artilleriya divizionunun 3-cü 
batareyasının topları da sıradan çıxarılıb.

Ermənistan silahlı qüvvələrinin bölmələri 
Tərtərin Şıxarx qəsəbəsi, Qazyan və Hüsənli, 
Ağcabədinin Yuxarı Qiyaməddinli, Ağdamın 
Çullu və Çıraqlı kəndləri artilleriya atəşinə 
tutulub.

Ermənistan silahlı qüvvələrinin bölmələri 
Bərdə rayonunun Əyricə kəndini atəşə tutub. 
Nəticədə bir nəfər kənd sakini həlak olub.

8 noyabr 2020-ci il
– Prezident İlham Əliyev özünün “Twit-

ter” hesabında bildirib: “8 noyabr Şanlı 
Qələbə Günü kimi əbədi tarixə düşəcək. Biz 
Şuşaya qayıtmışıq. Şuşa bizimdir! Qara-
bağ Azərbaycandır! Gözün aydın olsun, 
Azərbaycan!”;

– Prezident İlham Əliyev özünün “Twitter” 
hesabında bildirib: “ƏZİZ ŞUŞA, SƏN AZAD-
SAN! Əziz Şuşa, biz qayıtmışıq! Əziz Şuşa, 
biz səni dirçəldəcəyik! Qarabağ bizimdir! 
QARABAĞ AZƏRBAYCANDIR!”;

– Prezident, Ali Baş Komandan İlham 
Əliyev və birinci xanım Mehriban Əliyeva 
Fəxri xiyabanda və Şəhidlər xiyabanında 
olublar.

Dövlətimizin başçısı Şəhidlər xiyabanında 
Azərbaycan xalqına müraciətində deyib: “Bö-
yük fəxarət və qürur hissi ilə bəyan edirəm ki, 
Şuşa şəhəri işğaldan azad edildi! Şuşa bizim-
dir! Qarabağ bizimdir! Bu münasibətlə bütün 
Azərbaycan xalqını ürəkdən təbrik edirəm. 
Bütün şuşalıları ürəkdən təbrik edirəm”.;

–Prezident İlham Əliyev noyabrın 8-də 
Türkiyə Respublikasının xarici işlər naziri 
Mövlud Çavuşoğlunu və milli müdafiə naziri 
Hulusi Akarı qəbul edib.;

–Ali Baş Komandan, Prezident İlham 
Əliyev Birlik komandiri general-leytenant 
Hikmət Mirzəyevə zəng edərək, Şuşa 
şəhərinin işğalçılardan azad edilməsi 
münasibətilə təbrik edib. Dövlətimizin başçısı 
Şuşanın azad edilməsində qəhrəmancasına 
və rəşadətlə iştirak etmiş hərbi qulluqçulara, 

Silahlı Qüvvələrimizin bütün şəxsi heyətinə 
təbriklərini çatdırıb. 

General-leytenant Hikmət Mirzəyev şəxsi 
heyət adından Ali Baş Komandana dərin 
təşəkkürünü ifadə edib. O, Ali Baş Koman-
danın əmrlərini yerinə yetirmək və etimadını 
doğrultmaq üçün şəxsi heyətin hər zaman 
hazır olduğunu məruzə edib.;

–Türkiyə Prezidenti Rəcəb Tayyib 
Ərdoğan ilə Rusiya Prezidenti Vladimir 
Putin arasında telefon danışığı olub. Tele-
fon danışığında Türkiyə-Rusiya əlaqələri və 
Dağlıq Qarabağ münaqişəsinin həlli yolları 
başda olmaqla, bölgədəki vəziyyət müzakirə 
edilib. Prezident Rəcəb Tayyib Ərdoğan 
telefon söhbətində Ermənistanın işğal etdiyi 
Azərbaycan torpaqlarından çıxmasının vacib-
liyini diqqətə çatdırıb.;

–Türkiyənin Xarici işlər naziri Mövlud 
Çavuşoğlu ilə Rusiyanın Xarici işlər naziri 
Sergey Lavrov arasında telefon danışığı 
olub. Telefon danışığında nazirlər tərəfindən 
Dağlıq Qarabağ problemi ətrafında müzakirə 
aparılıb. 

Cəbhədə son vəziyyət
Ermənistan silahlı qüvvələrinin bölmələri 

cəbhənin müxtəlif istiqamətlərində 
Azərbaycan Ordusu bölmələrinin mövqelərini 
və yaşayış məntəqələrimizi müxtəlif atıcı 
silahlar, top və minaatanlardan atəşə tutub.

Döyüş əməliyyatları müxtəlif intensivlikdə 
əsasən cəbhənin Ağdərə, Ağdam, Xocavənd 
və Qubadlı istiqamətlərində davam edib. 
Sutka ərzində cəbhənin əsas istiqamətlərində 
düşmənə ciddi zərbələr vurulub. Cəbhənin 
bəzi sahələrində düşmən şəxsi heyət və 
hərbi texnikada itkilər verərək geri çəkilməyə 
məcbur edilib.

Cəbhədə müqavimət göstərə bilməyən 
düşmən çıxış yolunu dinc əhalini və mülki 
infrastrukturu atəşə tutmaqda görür. Keçən 
gün ərzində Ermənistan silahlı qüvvələri 
bölmələrinin Tərtər, Bərdə, Ağdam, Ağcabədi 
və Qubadlı rayonlarının kəndlərini artilleriya 
atəşinə tutması nəticəsində dinc sakinlər 
arasında ölən və xəsarət alanlar var, mül-
ki infrastruktura ziyan dəyib. Azərbaycan 
Ordusunun gördüyü cavab tədbirləri yalnız 
düşmənin legitim hərbi hədəflərinə qarşı olub.

Sutka ərzində düşmənin xeyli sayda canlı 
qüvvəsi, 4 ədəd T-72 tankı, 2 ədəd D-20 topu 
və döyüş sursatı ilə dolu bir neçə hərbi yük 
avtomobili məhv edilib və sıradan çıxarılıb.

9 noyabr 2020-ci il
–Prezident İlham Əliyev özünün “Twitter” 

hesabında bildirib: “Müzəffər Azərbaycan 
Ordusu Füzulinin Qobu Dilağarda, Yal 
Pirəhmədli, Yuxarı Yağlıvənd, Dilağarda, 
Seyid Mahmudlu, Ələsgərli, Xocalının 
Dəmirçilər, Çanaqçı, Mədətkənd, Sığnaq, 
Xocavəndin Susanlıq, Domi, Tuğ, Akaku, 
Azıx, Cəbrayılın Hüseynalılar, Söyüdlü, 
Aşağı Sirik, Qubadlının Yuxarı Mollu, Aşağı 
Mollu, Xocik, Zəngilanın Keçikli, Ördəkli 
kəndlərini işğaldan azad etmişdir. Eşq 
olsun Azərbaycan Ordusuna! Qarabağ 
Azərbaycandır!”;

–Prezident İlham Əliyev özünün “Twitter” 
hesabında noyabrın 9-da 71 kənd, 1 qəsəbə, 
8 strateji yüksəkliyin işğaldan azad olunması 
ilə bağlı bildirib: “Müzəffər Azərbaycan Ordu-
su Xocavəndin Mets Tağlar, Salakətin, Zo-
ğalbulaq, Aragül, Tağavard, Böyük Tağavard, 
Zərdanaşen, Şəhər, Xocalının Şuşakənd, 
Muxtar, Daşaltı, Füzulinin Aşağı Güzdək, 
Qovşatlı, Mirzəcamallı, Şəkərcik, Mərdinli, 
Şıxlı, Qaraməmmədli, Dövlətyarlı, Hacılı, 
Hüseynbəyli, Saracıq, Zəngilanın Sobu, 
Qaragöz, İsgəndərbəyli kəndlərini, Bartaz 
qəsəbəsini, Bartaz strateji yüksəkliyini (2300 
metr), Sığırt yüksəkliyini (1370 metr), Şü-
kürataz yüksəkliyini (2000 metr) və əlavə 5 
adsız strateji yüksəkliyi, Cəbrayılın Qalacıq, 
Mollahəsənli, Əsgərxanlı, Yuxarı Nüsüs, Aşıq 
Məlikli, Niftalılar, Qərər, Çələbilər, Qubadlının 
Qaramanlı, Xəndək, Həmzəli, Mahrızlı, Hal, 
Ballıqaya, Ulaşlı, Tinli, Xocahan, Boyunəkər, 
Qaraqoyunlu, Çərəli, Laçının Güləbürd, 
Səfiyan, Türklər kəndlərini işğaldan azad 
etmişdir. Eşq olsun Azərbaycan Ordusuna! 
Qarabağ Azərbaycandır!”;

–Birinci vitse-prezident Mehriban Əliyeva 
rəsmi “Instagram” səhifəsində Dövlət Bayra-
ğı Günü münasibətilə paylaşım edib. Payla-
şımda bildirilib: “Azərbaycan Respublikasının 
Dövlət Bayrağı Günü münasibətilə bütün 
həmvətənlərimizi səmimi-qəlbdən təbrik 
edirəm! Bizim qəlblərimiz öz bayrağımıza və 
Vətənimizə görə həmişə qürur hissi ilə dolu 
olacaq! Qoy bizim üçrəngli bayrağımız suve-
ren, qüdrətli Azərbaycan səmasında əbədi 
dalğalansın!”;

(ardı 11-ci səhifədə)

Zəfər 
tarixinin 

xronikası

Zəfər Günün mübarək, qalib Azərbaycan xalqı!

Ali Baş Komandan İlham Əliyevin 
başçılığı ilə şanlı ordumuz ötən ilin 
payızında cəmi 44 gündə düşməni 
diz çökməyə məcbur etdi, torpaqları-
mız işğaldan xilas oldu. Artıq bir ildir 
ki, biz yenidən qalib xalqıq! Ali Baş 
Komandan İlham Əliyevin dönə-dönə 
səsləndirdiyi kimi, bu, ilk növbədə, 
müzəffər ordumuzun, bütövlükdə 
Azərbaycan xalqının qələbəsidir. 
Qüdrətli xalqımız düşmən qarşı-
sında əyilmədi, öz yurdsevərliyini, 
yenilməzliyini bir daha nümayiş etdirdi. 
Bu qələbənin sevincini ən çox yaşa-
yanlar isə yurdunu-yuvasını itirmiş, 
erməni zülmünə sinə gərmiş bacı və 
qardaşlarımız oldu. 

Prezident İlham Əliyev qazanı-
lan qələbənin tarixi önəmini bütün 
dünyaya belə bəyan etdi: “Dağlıq 
Qarabağ münaqişəsi keçmişdə qaldı, 
Azərbaycan öz ərazi bütövlüyünü 
bərpa etdi və BMT Təhlükəsizlik Şu-
rasının qətnamələrini yerinə yetirdi. 
Azərbaycan Ermənistan ilə münaqişəni 
hərbi-siyasi yolla həll etdi”. Bəli, 
Azərbaycan xalqı son 2 əsrlik tarixində 
ilk dəfə olaraq itirilmiş torpaqlarını 
geri qaytardı, müstəqil dövlətinin 

ərazi bütövlüyünü təmin etdi. Bununla 
xalqımız açıq döyüş meydanında təkcə 
erməni faşistlərinin yox, həm də onun 
havadarlarının layiqli dərsini vermiş 
oldu. Düşmən qüvvələrə bir daha 
anladıldı ki, müstəqilliyimiz əbədidir. 
Bundan sonra heç bir qara qüvvə 
dövlətimizin qarşısında hökmlü iddiala-
ra düşməməlidir. 

Zəfər tarixindən ötən bir il bizim 
özümüzə də bir çox mətləbləri an-
latdı. Anladıq ki, tarixən, başımıza 
gətirilən qanlı oyunlardan, üzləşdiyimiz 
xəyanətlərdən birdəfəlik və qəti 
surətdə dərs çıxarmalıyıq. Böyüməkdə 
olan gənc nəsl vətənin qanlar baha-
sına təmin olunan ərazi bütövlüyünün 
qədrini bilməli, qəhrəmanlıqla dolu 
tarixi keçmişini və nəhayət, çağdaş 
düşmənini yaxşı tanımalıdır. Bu 
işdə hər bir ziyalı öz sözünü deməli, 
xüsusən, müəllimlər gənclərə yüksək 
vətənpərvərlik ruhunun aşılanmasına 
öz töhfəsini verməlidirlər.

Son bir ilin ən diqqətçəkən 
hadisələri Prezident, Ali Baş Komandan 
İlham Əliyevin və birici xanım Mehri-
ban xanım Əliyevanın davamlı olaraq 
işğaldan azad olunmuş rayonlara 

getməsi, aparılan quruculuq işlərinə 
bilavasitə nəzarət etmələridir. Dövlət 
başçısının hər dəfə hərbi formada, 
qalib əhvalda müqəddəs torpaqlarımı-
zı ziyarət etməsini Azərbaycan xalqı 
sevinc və qürur hissi ilə qarşılayır. Artıq 
Qarabağda zəruri kommunikasiyalar 
bərpa edilib, insanların öz yurdlarına 
dönməsi üçün genişmiqyaslı quruculuq 
işləri sürətlə davam etdirilir. Xalqımız 
bu prosesdə birbaşa iştirakı və yardım-
ları ilə fəal iştirak edir. Ermənistan və 
onların havadarları bütün bunları tarixin 
ədalətli dərsləri kimi unutmamalıdırlar.

Bütün bunlar bizə bir daha anladır 
ki, hər bir ziyalı müqəddəs torpaqları-
mızın uzun sürən işğaldan azad olun-
duğu bir vaxtda öhdəsinə düşən işin 
məsuliyyətini untmamalı, onu sabaha 
qoymamalıdır. Bu baxımdan ölkəmizdə 
təhsil sahəsində aparılan islahatlar gü-
nün tələblərinə cavab verən, yurdumu-
zu çiçəklənən ölkəyə çevirə bilən yeni 
nəsil mütəxəssislərin hazırlanmasına 
yönləndirilmişdir. Azərbaycanda elm-
təhsil məbədi kimi tanınan Bakı Dövlət 
Universitetində də bu yöndə aparılan 
işlər tələbələrin bilik səviyyəsinin 
artmasına, alimlərin pedaqoji və elmi 

sahədə uğurlu fəaliyyəti üçün geniş 
imkanlar yaratmağa xidmət edir. 

Baş verənlər bizə onu da anladır ki, 
Azərbaycan xalqı bundan sonra daha 
ayıq-sayıq olmalıdır. Həmişə olduğu 
kimi, dünya ictimaiyyəti qarşısında 
özünü incidilən, zavallı xalq göstərən 
xəyanətkar və yırtıcı xislətli ermənilər 
yenə də məkrli hərəkətlərindən əl 
çəkmirlər, davamlı olaraq təxribatlar 
törədirlər. Odur ki, hər birimiz qazandı-
ğımız möhtəşəm qələbədə önəmli rolu 
olmuş Azərbaycan həqiqətlərinin dünya-
ya çatdırlması kimi ümummilli missiyanı 
fasiləsiz olaraq davam etdirməliyik. 

Bir ildir ki, Azərbaycanımın səması 
açıqdır, bir aydan artıqdır ki, ölkəmizin 
hər tərəfində bayram havası hiss olu-
nur. İnsanların təbəssümünü, qələbə 
əhvalını görəndə sevinirsən. Ədalətin 
gec də olsa qalib gəlməsinə görə Ulu 
Tanrıya dua edirsən. Bu günü bizə 
qismət edənlərə– Ali Baş Komandana, 
Azərbaycan əsgərinə minnətdarlıq 
hisslərini paylaşmaqdan yorulmursan. 
Bugünlərdə Türkiyə Respublikasının 
Prezidenti Rəcəb Tayyib Ərdoğanın 
son bir ildə üçüncü dəfə Azərbaycanı 
ziyarət etməsi, Füzuli Beynəlxalq 
Hava Limanının açılışı mərasimində 
və müxtəlif tədbirlərdə iştirak etməsi 
isə Qarabağ qələbəsinin ildönümü 
günlərində xalqımıza daha bir misilsiz 
təntənə yaşatdı.

Bütün bunlar 30 il namərd 
qonşu xəyanətkarlığından, onun 
törətdiyi kütləvi vəhşiliklərdən hədsiz 
mərhumiyyətlər yaşamış xalqımıza çox 
yaraşır. Zəfər Günün mübarək, qalib 
Azərbaycan xalqı!

Rüfət RÜSTƏMOV, 
BDU türk filologiyası kafedrasının 
müdiri, filologiya elmləri doktoru, 

professor, yazıçı-publisist

T arixən, Azərbaycan xalqının taleyi bəlalı, məhrumiyyətli 
olsa da, enişli-yoxuşlu yollarda düşmən qüvvələrlə 
mübarizəsi şərəfli və öyünclü sonluqlarla bitmişdir. Ən 

çətin vaxtlarda da yurd sevgisinə və qeyrətinə dayaqlanan 
xalqımız gələcəyə inamla baxmışdır. Bununla, babalarımız 
dövlətçilik ənənələrimizi qoruyub saxlamışlar, əyilməz milli 
xarakterimizi bütün dünyaya anlatmışlar. Qarabağ uğrunda 
Vətən müharibəsində qazandığımız tarixi zəfər bütün 
bunların ən yüksək səviyyədə təsdiqi və sübutu oldu. Ötən 
bir il isə Qarabağ qələbəmizin sözdə və işdə yeni uğurlarla 
möhkəmləndirilməsi ilə əlamətdardır.

7 noyabr 2021-ci il, bazar10

